
   Шăршлă каç йăвăрри,

Кивĕ çĕр кукарри

Вут хыпса, кĕл пулса вĕçтĕр-и?



Çĕр çунса çĕнелсен,

Çĕр çине мал енчен

Çĕнĕ сăн çиçĕмле çиттĕр-и?



Çĕнĕ сăн йăлтăрри,

Ун кăвар çăмăрри

Чĕрере Вут Сăмах чĕрттĕр-и?



Шупашкарăн варри

Çиçĕм çутлăн вĕри

Çĕн сăмах вучаххи пултăр-и?



Çĕн тĕнчен кăварне,

Çбнб сăн çуттине

Тĕллесе пăхайман куçсене —



Çĕнĕ сăн кăварри,

Çĕн хĕвелĕн ури

Пĕр чиксе шăтарса илтĕр-и?



Камăн нишлĕ чĕри,

Пур нишли, халсăрри —

Ленчĕрти шапасем пулччăр-й?



Эй! Шевле, Сар Шевле,

Çĕр çине çул тĕрле,

Çул çине ярапан сар силле.



Çав çулпа мал енчен,

Çĕн тĕнче умĕнчен,

Çĕнĕ сăн ав килет инçетрен.



Эй, вĕре, вутлă юн!

Эй Çĕн Кун, йăлтăр Кун.

Кив çĕре çунтарса, çун! çун! çун!

  